
Eskaintza

Joan Mari Torrealdai (1942-2020) izan dugu ikerketa honetan gidari 
eta maisu, eta hari eskaintzen diogu, bihotzez eta esker onez, liburu hau. 
Zentsura frankistari buruzko bere doktore tesia helarazi zigun, eta AGAra 
(Archivo de la Administración General) jaisten ginen bakoitzean, berarekin 
partekatzen genituen bertan gertatutakoak. Plazer hutsa izan zen beti zentsu-
rari buruzkoak Joan Marirekin hausnartzea, bere lan erraldoian barneratuz 
joatea. Gurekin jarraitzen du, noski, ez bakarrik esan eta argitaratu zituenak 
akuilu ditugulako, baita euskal liburuari buruzko ikerketa berriak sustatzen 
lagundu zigulako ere. «Joan Mari Torrealdairen txokoa» izena jarri genion, 
hain justu, gure webgunean euskal edizioaren ikerketaren atalari (https://
mhli.net/joan-mari-torrealdairen-txokoa/). Bertan jasotzen direnek eta MHLI 
ikertaldeak argitaratuek, hala nola zentsurari buruzko Euskera aldizkariaren 
ale monografikoak (63 zb, 2018) eta Literatura y Censura. Memorias con-
testadas (Peter Lang, 2020) liburuak, Francopeko zentsurari buruzkoak ja-
sotzen dituzte. Orriotan jasotzen direnek, berriz, Franco hil osteko zentsuraz 
ikertu duguna eskaintzen dute.

«AGAra zoaztela jakiteak nolabait gaztetu egiten nau, garai haiek go-
gora ekarriz. Urte sasoi honetan izan ohi nintzen bertan, lau urtez. Konta 
idazu bueltakoan nola joan zaizuen. Sekulako jakinmina dut». Halaxe ida-
tzi zion ikertaldeko kide bati Joan Marik 2018ko uztailaren 5ean. Eta horixe 
duzu, irakurle, ondoko lerroetan aurkituko duzuna, AGAko gure joan-eto-
rrien kontaera.

2022ko apirila

Mari Jose Olaziregi Alustiza
Memoria Historikoa Literatura Iberiarretan (MHLI)  

Ikertaldearen zuzendaria

Liburuan zehar agertzen diren akronimoak

AGA	A rchivo General de la Administración.
ALA	A merican Library Association.
BOE	B oletín Oficial del Estado.
CIPIJ	 Comisión de Información y Publicaciones Infantiles y Juveniles.
CNP	 Consejo Nacional de Prensa.
CEOM	 Comisión Episcopal de Ortodoxia y Moralidad.
DGP	 Dirección General de Prensa.
EPIJ	 Estatuto de Publicaciones Infantiles y Juveniles.
FET	F alange Española Tradicionalista.
HGL	 Haur eta Gazte Literatura.
IBBY	I nternational Board on Books for Young People.
JAPI	 Junta Asesora de Prensa Infantil.
JONS	 Juntal de Ofensiva Nacional-Sindicalista.
MC	M inisterio de Cultura.
MCB	M inisterio de Cultura y Bienestar.
MEN	M inisterio de Educación Nacional.
OEPLI	O rganización Española para el Libro Infantil y Juvenil.
REE	R egistro de Empresas Editoriales.
REIPE	R egistro de Empresas Importadoras de Pubicaciones Extranjeras.
RPIDGP	R egistro de Publicaciones Infantiles de la Dirección General de 

Prensa.

Aitzinsolasa
Ana Gandara Sorarrain

(UPV/EHU)

Esku artean duzun monografikoak euskarazko liburuen zentsura 
aztertzea du helburu; zehazki, arakatu ditugu Archivo General de la 
Administración (AGA, Alcalá de Henares) artxibategian diren 1975-
1983 bitarteko zentsurara aurkezturiko euskarazko liburuak. Ikerketa 
Mari Jose Olaziregi Alustiza buru duen Memoria Historikoa Litera-
tura Iberiarretan (MHLI)1 ikertalde kontsolidatuak (IT 1047-16) gau-
zatu du, 1975-1983 arteko euskal zentsura aztertzeko UPV/EHUren 
US 17/10 eta MINECOren FFI2017-84342-P proiektuen baitan. Hala, 
bada, lan honetan biltzen direnak ikerketa zabalago horren emaitza 
dira, baina ez guztiak. Ikertaldeak bere webgunean jarriak ditu (https://
mhli.net/), guztiondako eskuragarri, ikerketa horrekin eta taldearen la-
narekin loturiko material eta berriak; horregatik, liburuan biltzen ditu-
gunak eta webgunekoak elkarren osagarriak dira, eta halaxe adierazita 
dago kapituluz kapitulukako informazioan.

Abiapuntua, ordea, Joan Mari Torrealdai (1942-2020) zenak egi-
niko lana izan da. Hari jarraipena eman nahi izan diogu, gauza ja-
kina baita Torrealdaik euskal liburuen zentsura ausarki aztertu zuela. 
Horren erakusle dira La censura gubernativa y el libro vasco (1936-
1983). Análisis de los informes del lectorado (1995, Deustu, argita-
ragabea) doktorego tesitik hasi eta De la hoguera al lápiz rojo. La 
Censura franquista en el País Vasco (Txertoa, 2019) lanerainokoak. 
Tartean argitaratu zituen doktorego tesia iturri duten La censura de 
Franco y los escritores vascos del 98 (Ttarttalo, 1998), La censura de 

1 I kertaldea, egun, 13 kidez osatua da, eta horietarik 8 agertzen badira ere lan ho-
netan idazle, ikertaldeko kide guztiek parte hartu dute datuen bilketa lanean. 

Franco y el tema vasco (Kutxa Fundazioa, 1999) eta Artaziak. Euskal 
liburuak eta Francoren zentsura (1936-1983) (Susa, 2000) saiakerak. 
Horiek horrela, esku artean duzun monografikoaren ekarpena da espre-
suki 1975-1983 bitarteko euskarazko liburuen zentsura sistematikoki 
aztertu izana —betiere, arestian azaldu gisa, AGAn erregistraturik al-
txatu diren espedienteez ari garelarik—.

1. Me todologia

1.1.  Prozedura eta datuak

Metodologiari dagokionez, ikerketa lan enpiriko deskribatzailea 
egin dugu, ikerketa datuak AGAtik hartuta. Bertan diren 1975-1983 bi-
tarteko euskarazko liburuen zentsura fitxak aztertzeko batez ere metodo-
logia kualitatiboa erabili dugu, zentsura fitxetako atal eta informazio na-
gusia kontuan izanik; alabaina, datu horietarik zenbait kuantifikatu eta 
SPSS programa medio landu dira (ikus Gandara Sorarrainen «AGAko 
euskarazko liburuen zentsura, zenbakitan (1975-1983)» kapitulua).

Datu bilketa sistematikoa egin dugu MHLI ikertaldeko kideek 
AGAra jaitsi eta aztergai den garaiko euskal liburuen espediente guz-
tiak —545 espediente, lan itzuliak zein ez itzuliak— bilatuaz fondo 
publikoetan; orotara 12 bidaia izan dira, 2018-2020 bitarte. Horreta-
rako, lehenik, 1975-1983 bitartean Hego Euskal Herrian zentsurara 
aurkezturiko euskarazko liburuen erregistroa osatu dugu lehen bi bi-
daietan, betiere AGAn bertan dagoen erregistro zabaletik abiatuta; hau 
da, 1975-1983 bitartean zentsuratik pasatako lan guztien artetik hautatu 
ditugu euskaraz idatziak. Bigarrenik, euskarazko lanen erregistro bahe-
tua lagun, erreferentzia bakoitzeko kaxa arakatu dugu fitxa zehatzaren 
bila. Hirugarrenik, fitxetako informazioa biltzeko, datuak transkribatu 
edo/eta fotokopia bidez geuretu ditugu. Azkenik, datu horietarik siste-
matikoki errepikatzen direnak eta kuantifikagarriak direnak Excellean 
transkribatu ditugu, fitxetako informazioa hustuz.

1.2.  Zentsura fitxak

Zentsura fitxak bateratuta daude espediente desberdinak biltzen di-
tuzten kaxetan.2 Hala, kaxa horietarik bakoitzean espediente bana gor-

2  Dela txosten dela fitxa laburtuetan agertzen diren jatorrizko erratak edo akatsak 
bere horretan utzi ditugu.

detzen duten gutun-azalak daude eta, horien barnean, dagokion fitxa. 
Fitxa horietan modu sistematikoan errepikatzen den informazioa dago, 
nahiz eta espediente guztietan ez den beti dokumentazio bera aurkitzen. 
Torrealdaik azaldua duenez, honakoak dira espedienteetan agertu ahal 
direnak: obraren fitxa teknikoa, alea(k), txostenak —zentsore(ar)enak, 
zentsura buruarenak, bertze ministerio batzuetakoak, epailearenak—, 
obraren bertsio itzulia, delegatu probintzialaren informea, obraren ingu-
ruko prentsa artikuluak eta egilearen inguruan zentsurak osatutako in-
forme politiko-soziala (1998).

Fitxa teknikoari dagokionez, modu sistematikoan agertzen dira 
obraren datuak: espediente zenbakia, izenburua, autorea, argitaletxea, 
tirada, sarrera data, Irakurle3 zenbakia eta ebazpena (ikus 1. irudia).

1. irudia
Fitxa tekniko bat.  

Adibidea: Euskararen ideologiak I (1976, Jon Juaristi)  
(iturria: AGA, 6991-76 esp.)

3  «Irakurle» terminoarekin erreferentzia eginen diegu zentsura lanetan aritu ziren 
Lector direlakoei.

Horren ondotik, informea agertzen da, lana argitaragarria den edo 
ez aztertuaz, segidan agertzen delarik «Informe y otras observaciones» 
atala Irakurlearen bertzelako ohar edo aldaketa proposamenekin. «Re-
solución» delakoan behin-behineko ebazpena agertzen da, Irakurleen 
zuzendaritzak emana eta, azkenik, inspekzio zuzendaritzak sinatzen du 
behin betiko ebazpena.

2. irudia
Informe bat.  

Adibidea: Euskararen ideologiak I (1976, Jon Juaristi)  
(iturria: AGA, 6991-76 esp.)

Edozein gisatan, kasu gehienetan fitxa tekniko laburtua agertzen 
da, kartulina urdin batean emana, sarrera data eta Irakurle zenbakia ai-
tzineko aldean (ikus 3. irudia) eta, gibelean, ebazpena eta, hala dago-
kionean, onarpen datarekin (ikus 4. irudia):

3. irudia
Fitxa tekniko laburtu baten aitzineko aldea.  

Adibidea: Euskararen ideologiak I (1976, Jon Juaristi)  
(iturria: AGA, 6991-76 esp.)

4. irudia
Fitxa tekniko laburtu baten gibeleko aldea.  

Adibidea: Euskararen ideologiak I (1976, Jon Juaristi)  
(iturria: AGA, 6991-76 esp.)

Kasuren batean, aipatuei «Director General» eta «Oficial de Com-
probación» direlakoen onespenak ere gaineratzen zaizkie.

1.3.  Zailtasunak eta mugak

Datu bilketarako zailtasunak izan ditugu. Euskarazko liburuen 
erregistrorik ez egoteak hasieratik zaildu zuen bilaketa, AGAn erre-
gistro orokorra egoteaz gain, bahetu gabeko informazioa —zenbai-
tetan okerra edo nahasia— baita; are gehiago, hasiera-hasieratik su-
matu genuen izenburuetan akatsak eta erratak zeudela. Gainera, 
Artxiboaren antolaketak berak ez du laguntzen, kaxa kopuruak eska-
tzeko mugak eta lanketarako nahiz informazio bilketarako traba anitz 
baitaude; hala, eguneko eta pertsonako 10 kaxa eskatu ahal dira eta 
sala amankomun bateko mahaietan egin behar da behaketa, materiala 
manipulatzeko argazkirik edo momentuan kopiarik ezin delarik egin. 
Azken horiek, kasu, enkargatu eta hilabete batzuen bueltan bidaltzen 
dituzte. Horrek guztiak ikerketan aitzina egiteko erritmoa mantsotu 
eta datu bilketa zaildu du, AGAko goizeko ordutegi murriztuarekin 
batera.

Zailtasun logistikoez gain, zentsura fitxetan bertan informazioa 
aletzeko ere izan dugu konplikaziorik; izan ere, zenbaitetan informa-
zioa falta da —sistematikoki agertzen diren datuetarik baten bat ez 
dago, adibidez— edo ezin da ongi interpretatu —Irakurleen erreferen-
tzia, kasu—. Halako zailtasunak izan direnetan, kapituluz kapitulu iku-
siko denez, gabeziaren aitortza egin dugu, eta kasuan kasuko irtenbidea 
eman zaio azterketarekin aitzina egin ahal izateko.

Edozein gisatan, lan honen muga nagusiak bi dira: batetik, zentsu-
rara aurkeztu ziren euskarazko liburu ororen fitxak AGAn ote diren 
edo ez jakitea eta, era berean, bertzelako artxibategietan (Probintzia 
Delegaritzan, kasu) ziratekeen espedienteak identifikatzea; bertzetik, 
momentuz ez dugu urtez urte, 1975-1983 bitarte, argitaratutako eus-
karazko liburuen zerrenda osoarekin erkatu gure erregistroa, nahiz eta 
etorkizunean egiteko horri helduko diogun. Aipatu mugak lanerako 
etorkizun joria iradokitzen digute eta, denborarekin, gogoz helduko 
diegu erronka berri horiei ere.

2. Ze ntsura aparatua, bere osotasunean

Zentsura egitate administratiboa baino gehiago izan zen aztergai 
ditugun urteetan. Hori dela eta, monografiko honetan zentsura apara-
tuaren baitako engranaje konplexuari erreparatuko diogu. Aipatu kon-
plexutasunaren seinale dira zentsura aparatuaren baitako agente, meka-
nismo eta horiek babesten eta oinarritzen zituzten legeak. Hala, bada, 
zentsura mekanismoaren funtzionamendua ulertzeko mugarri dira zen-
tsura prozesuaren sostengu izan ziren Irakurleak, depositoak eta erre-
gistroak nahiz horien aterpe izan ziren legeak.4

Agerikoa denez, monografikoan zehar etengabe arituko gara Ira-
kurle izan zirenei buruz. Zentsuraren langile izan ziren, nahiz eta gauza 
jakina den Irakurleren baten «onberatasun», «nahaste» edo «ezjakin-
tasunari» eskerrak argitaratu ahal izan zela obra zenbait. Kapitulue-
tako egileek horiei buruz azalpen zehatzak eskainiko badituzte ere, 
bada Irakurleei loturiko hainbat ideia hasiera-hasieratik gogoan iza-
tea komeni dena. Hala nola zenbaki bidez agertzen direla espedientee-
tan, baina ez dagoela zenbaki bakoitza Irakurle batekin identifikatzerik 
—salbuespenak salbuespen, aitzinago azalduko denez—, ez baita den-
boran zehar zenbaki-Irakurle korrelaziorik mantentzen. Gainera, txos-
tenetan beren itzala modu desberdinetan agertzen da, kendu beharreko 
testu zati eta irudiak azpimarratu edo ezabatu egiten baitzituzten arkatz 
gorri eta urdinez.

Legeen artean garrantzitsua da 1966ko martxoaren 18koa (14/1966) 
—«Fragaren Lege» gisa ezaguna dena—. 1977ra arte iraun zuen inda-
rrean, eta lege horrekin akitu zen zentsura bere erranahi juridikoan, 
baina mekanismo instituzional eta azpiegiturei dagokienez ez zen alda-
ketarik sumatu (Torrealdai 2000); era berean, argitaletxeei erreparatzen 
zitzaien, bereziki, lege berri harekin. Gainera, egoerak ez zuen aldake-
tarik jasan «Antilibelo Lege» gisa ezaguna den 1977ko apirilaren 1eko 
Errege Dekretu Legearekin (24/1977), eta berdin iraun zuen argitale-
txeen azpiegitura eta prozedura mailako kontrolak. Ministerio de Infor-
mación y Turismok (MIT), bere aldetik, izena aldatu zuen; ez, ordea, 
azpiegitura; aitzitik, Irakurleek, depositoek eta erregistroek bazirauten, 
eta aldaketarik gabeko «eraldaketa» horretan MIT Ministerio de Cul-
tura y Bienestar (MCB) izatera pasa zen Adolfo Suárez presidentearen 

4 I kus liburuari itxiera ematen dion «Gehigarriak: lege testuak» atala.

legedialdian. 1978ko azaroaren 26ko Legeak (26/1978), Pertsonaren 
Oinarrizko Eskubideen Babes Jurisdikzionalarenak, bertan behera utzi 
zuen Antilibelo Legea.

Haur eta Gazte Literaturaren (HGL) kasua berezia izan zen, espre-
suki HGLrentzat zuzendua zen lege banakorik izan ez arren, tratu be-
rezitua jasan baitzuen: erdiz erdi eragin zioten genero horri idazleen 
autozentsurak nahiz argitaletxeen zentsurak, Eliza Katolikoaren eta 
Junta Asesora de Prensa Infantil (JAPI, 1952an MITren baitan sor-
tua) delakoaren kontrolak. Azken horren eskumenak Comisión de In-
formación y Publicaciones Infantiles y Juvenilesi (CIPIJ) transferitu 
zitzaizkion 60ko hamarkadan. Kasu honetan, gainerako argitalpenekin 
ez bezala, 1966ko Legeak derrigortzen zituen HGLko lanak argitaratu 
aitzinetik MITn aurkeztera. Liburuan zehar agertuko denez, tratu be-
rezitu horren gibelean zentsuraren obsesio nagusietarik bat zegoen: 
heziketa.

Lege horien jazarpena sostengatzen zuten erakundeak eta orga-
noak ere anitz izan ziren: Consejo Nacional de Prensa (CNP), Comi-
sión Episcopal de Ortodoxia y Moralidad (CEOM), Dirección General 
de Prensa (DGP), MIT edo haren ondotiko MCB, Probintzia Delegari-
tza eta Registro de Publicaciones Infantiles y Juveniles de la Dirección 
General de Prensa (RPIDGP), bertzeak bertze. Gainera, zentsura me-
kanismoaren prozedurak nahiz horiek berak aditzera ematen zituzten 
adierazleek zentsura prozeduraren berri emanen digute: aurretiazko bo-
rondatezko kontsulta, depositoa, MITan alearen 6 kopia utzi beharra, 
Registro de Empresas y Editorialesen (REE) erregistratzea edota, nola 
ez, argitalpenen bahiketak berak.

3. K apituluen edukiaz

Lan honen egiturari dagokionez, «Aitzinsolasa» eta «Gehiga-
rriak: lege testuak» atalez gain, bortz kapituluz osatua da monografi-
koa. Lehenik, (1) «1975az geroztik euskal liburugintzari eragin zion 
zentsura instituzionalaren legedia» kapituluan, legedi kontuez arituko 
dira Amaia Elizalde Estenaga eta Ismael Manterola Ispizua irakasle 
ikerlariak. Zentsurari loturiko lege nagusiak aletzeaz gain, horiek epe 
motzera eta ertainera zentsura prozesuan izaniko eragina aztertu dute. 
Hasiera kapitulu honetan zentsuraren lege amarauna eta prozesu debe-
katzaileen konplexutasuna aurkezten dira.

0 Frankismo osteko zentsura.indd   22 25/10/22   16:04:21




